
ЖЕТІСУ АҚЫНДАР АЙТЫСЫНЫҢ ЖИНАЛУ ТАРИХЫ
(қолжазбалар негізінде)

Аңдатпа. Халқымыздың тарих тереңінде жатқан сан ғасырлық мәдениеті мен әдебиетін, тұрмыс-
тіршілігін, салт-дәстүрін кейінгі ұрпақтарға жеткізуші әдеби мұралардың бірі саналатын айтыс – қазақ 
ауыз әдебиетінің салмақты жанрларының бірі деуге болады. Осы күні айтыс жанры көркем әдебиеттің 
өзгеше бір саласына айналды. Айтыс жанрында халықтың күйініші мен сүйініші, тағдыр талайы, өмір 
құбылыстары мен әлеуметтік хал-ахуалы әсем өрнектеліп, түрлі құндылығымыз жырға арқау болады. 

Мақалада «Ғылым Ордасы» РМК Орталық ғылыми кітапханасының Сирек кітаптар мен 
қолжазбалар және М.Әуезов атындағы Әдебиет және өнер институтының Қолжазба қорларындағы 
айтыс нұсқаларының жиналу тарихы туралы айтылады. Сонымен қатар, қолжазбалардың сақталуы, 
кімнің қайдан, қашан жазып алғандығы, қорға қай жылы түскендігі туралы сөз болады. Аталған 
қорларда «Сүйінбай мен Арыстанбек», «Қатаған мен Сарбастың айтысы», «Арғын Өзипа ақын қыз бен 
ақын Қожа және Сарбас, Құлмамбет, Сүйімбай», «Жамбыл мен Сарбастың айтысы», «Тоғжан мен Адай 
қызы», Сарбас Майкөтұлы Жетісудың атақты ақын-жырау, би-шешені Қабан (Қаблиса) Асанұлын ұстаз 
тұтқан, Сүйінбайдың ізбасары болып, Майкөт, Құлмамбет, Бақтыбай, Жамбыл, Орақбай, Бөлтірік, Тіле-
міс сияқты азулы т.б. ақындардың айтыстары сақталған. Ақындар айтыста адамдық пен адам бойындағы 
түрлі мінезді көрсете сөйлейтін шежіре, аңызды жырлайтын тұстары көп болғандығы, қарсыластың ха-
рактерін ашып, замана жайына аса мән беріле айтылатындығы туралы баяндайды. 

Кілт сөздер: қолжазба, текстология, мәтін, фольклор, жанр, айтыс, шежіре, аңыз.

Кіріспе. Қазақ айтыс қорында көркемдік жақтан дара тұрған қазақ айтыс өнерінің 
айрықша мысалы ретінде «Біржан мен Сара», «Әсет пен Ырысжанның» айтыстарын 
атап айтуға болады. М.О.Әуезов атындағы Әдебиет және өнер институт қорында өз 
заманының танымал ақындарының айтыстары көптеп кездеседі. Мәселен, Бөлтірік, 
Майкөт, Бақтыбай, Базар, Әсет, Әжек, Бідіхан, Біржан сал, Дана ақын, Доскей, Ер-
жан, Жанақ, Жантөре, Жапар, Жәмила, Кете Жүсіп, Қаңлы Жүсіп, Күлзипа, Қашаған, 
Құлмамбет, Майлықожа, Мұса, Сабырбай, Сүйінбай, Талша қыз, Тәбия, Тоғжан, 
Тұрмағамбет, Ұлбике, Ұрқия, Шөже, Ізтілеу т.б. ақындардың айтыстары сақталған. 
Осы аталғандардан көп кездесетіні ХІХ ғасырдағы айтыстар. Көбінесе 1920-1966 
жылдар аралығындағы экспедициялар кезінде жиналған материалдар. 

Айтыс қолжазбалары арасында ХVІ-XVІІІ ғасырларға тән айтыс материалдары 
көзге көп шалынбайды. Дегенмен, сол кезеңдерде де қазақ даласында айтыстың кең 
өріс алғаны  даусыз. Мәселен, М.Қашқаридың «Диуани Лұғат ит түрік» атты еңбегінде 
«Жаз бен Қыстың айтысы» кездеседі. Сонымен қатар түркі тектес халықтарда 
айтыстың ертеден болғанын дәлелдейтін тағы бір дәлел – Иасауи шығармасындағы, 
Сүлеймен Бақырғанидың хикметтеріндегі «Жұмақ пен дозақтың айтысы». Бұл 1993 
жылы Алматы «Мұраттас» баспасынан жарық көрген «Диуани хикмет» пен осы ау-

дарма бойынша дайындалған Тегерандағы «Әл-Худа» баспасында Иасауи хикметі 
болып берілген мына жолдар:

Учмоқ, тамуғ укушур, укушмакда маъни бор,
Тамуғ айтур, ман бойман, манда Фиръавн Хомон бор.
Учмох айтур, йуқ санда, жумла пайғамбар манда,
Санда Фиръавн бор булса, манда  Юсуф Канъон бор (Боқирғон китоби, 1991:11). 

(Қыдыр, 2021: 43).
Сүлеймен Бақырғани Түркістан қаласында дүниеге келген. Туған жылы белгісіз. 

1186 жылы қайтыс болған. Иасауидың шәкірті. 
Айтыс дәстүрі уақыт өте ақындардың басын қосып, халықаралық деңгейде 

ұйымдастырылып жүр. 2021 жылы Түркияның астанасы Анкарада Түріксой тара-
пынан ұйымдастырылған «Қорқыт ата» мәдени орталығында халықаралық ақындар 
айтысы болды. Негізгі мақсат – Түркі әлемінің ортақ мирасы – айтыс өнерін халыққа 
таныстыру. Мәдени іс-шараға қазақ, қырғыз, өзбек, әзербайжан және түрік ақындары 
қатысты. Додаға Қазақстаннан Бекарыс Шойбеков, Айбек Қалиев, Әсем Ережеқызы, 
Мұхтар Ниязов және Бекарыс Нұриман, ал қырғыз елінен Азамат Болғанбаев пен 
Асылбек Маратов, Әзербайжаннан Рамин Гараев, Өзбекстаннан Бахтиор Артиков, 
Түркиядан Темел Тураби, Мұстафа Айдын, Яшар Демироғлы қатысты. Айтыскер 
ақындар қазақ, түрік, өзбек, қырғыз, әзербайжан тілдерінде тартысқа түсті. Азулы 
ақындар Әсем Ережеқызы мен Темел Тураби арасындағы айтыс таза түрік тілінде 
өтсе, қырғыз бен өзбек ақындарының айтысы екі тілде қатар айтысты (2).

Материалдар мен әдістері. Жетісу ақындар айтысының қолжазбаларының жи-
налу тарихын зерттеп-зерделеу үшін ҚР БҒМ ҒК «Ғылым ордасы» мен М.О.Әуезов 
атындағы Әдебиет және өнер институтының Қолжазба қорларында сақталған 
қолжазбалар мен әдебиеттанушы ғалымдардың еңбектері мен тұжырымдары негізге 
алынды. Зерттеу жұмысында айтыс мәтінің жиналу тарихы, әдеби-тарихи саралау 
сияқты ғылыми әдіс-тәсілдер қолданылады.

Зерттеу нәтижесі. Ғалымдардың айтыс өнері туралы пікіріне сүйенсек, айтыстың 
зерттелу мәселелері ХІХ ғасырдың екінші жартысынан басталғанын, сонымен бірге 
Қазан төңкерісіне дейін бұл жанр бүгінгідей жиналып, зерттелмеген. 1920-1966 жыл-
дары қолжазба қорлары Сырдария, Арал, Семей, Торғай, Көкшетау–Ақмола, Омбы, 
Гурьев, Талдықорған, Шығыс Қазақстан, Қостанай, Қызылорда, Қарақалпақ, Ба-
тыс Қазақстан экспедициялары кезінде айтыс жанрымен тоқтаусыз толықтырылып 
отырды. 1975–2021 жылдар аралығында жарыққа шыққан «Қазақ қолжазбаларының 
ғылыми сипаттамасы» көптомдығының 6-томы сол кезеңде жиналған материалдарға 
арналған. Қазіргі таңда М.О.Әуезов атындағы Әдебиет және өнер институтының 
және Орталық Ғылыми кітапхананың қолжазба қорларында мыңға жуық ақындар 
айтысы, айтыстың түрлері т.б. бар.

«Бұны жүздеген жылдар бойы қалыптасып, шарықтай дамып, ұлттық мұраға 
айналған айтыстың оннан бір бөлшегі деп санауға болады. Себебі ХІХ-ХХ 
ғасырлардағы саяси-идеологиялық түйіткілдері олардың толық, сапалы түрде хатқа 
түсуіне, түпнұсқа негізінде жариялануына көптеген кедергілер туып отырды. Деген-
мен осы саланы іргелі түрде зерделеген ғалымдардың пікірлеріне қарағанда, Қазақстан 

мен дүниежүзінің өзге де елдеріндегі қандастарымызда сақталған мәтіндерден әлі де 
болса 20-25 том көлемінде «Айтыс» жинақтарын жарыққа шығаруға болады», – дей-
ді (Әлбеков, 2012). Бұл мәліметке сүйенсек айтыс дәстүрінің жарыққа шықпаған, әлі 
де зерттеу нысанына алынбаған бірнеше нұсқалары бар екенін байқауға болады.   

Талқылануы. Айтыс жанры ерте кезде қырғыз, моңғол, қарақалпақ, түрік сияқты 
халықтардың тарихында кездесетіні белгілі. Қазіргі уақытта да осы аталған елдер-
де айтыс өнерін кездестіріп жатамыз. Дей тұрғанымен, көлемі, көркемдігі жағынан 
дәл біздің деңгейде емес. Осы орайда В.В.Радлов, А.В.Васильев, Г.Н.Потанин, 
Н.Рычков, А.Янушкевич, П.Н.Распопов, сондай-ақ Ш.Уәлиханов, А.Байтұрсынұлы, 
Х.Досмұхамедов, С.Сейфуллин, М.Әуезов, С.Мұқанов, Қ.Жұмалиев, Е.Ысмайылов, 
С.Бегалин, З.Ахметов, З.Қабдолов, С.Қасқабасов, М.Жармұхамедұлы, Т.Әлбек, 
А.Бұлдыбай, Б.Рақым, т.б. ғалымдар айтыстың жанрлық сипатын, синкреттік 
табиғатын, көркемдік ерекшеліктерін жан-жақты ғылыми негізде зерделеуге қол 
жеткізді. М.Әуезов: «Біріншісі – әдет-ғұрып айтысы, екіншісі – ақындар айтысы» 
дей келе, әдет-ғұрып айтысына «бәдік» пен «жар-жарды», екіншісіне рушылдық, 
жұмбақ, дін айтыстарын жатқызады. Халық ақындарының жіктеуі бойынша, ақындар 
айтысының барлық тобы, сыртқы көлеміне қарай, түр ерекшелігіне қарай екі жікке 
бөлінеді. Бұның біріншісі – түре айтыс, екіншісі – сүре айтыс. Түре айтыс бір-бір 
ауыз өлеңмен қысқа, шапшаң жауаптасып отыратын, көбінше, ақындармен қатар, 
жалпы көпшілік қолданатын, жалпылық түр. Сүре айтыс – тек суырыпсалма, өлеңге 
әбден төселген, ысылған нағыз ақындардың әр кезекте ұзақ сөйлеп, көп жыр төгіп, 
көсіле жырлайтын түрі болады», – дейді (Қазақ әдебиетінің тарихы, 2008: 578-589). 

Ұзақ жылдар айтыс жанры жайлы көптеп зерттеулер жазған Профессор 
М.Жармұхамедұлы өзінің монографиялық еңбегінде (Жармұхамедұлы, 2001) 
айтыстың жанрлық сипатына байланысты: «Салт-әдет және мысал айтыстар», «Бәдік 
айтысы», «Жар-жар» үлгісіндегі айтыс, «Қыз бен жігіт» айтысы, «Қайымдасу» және 
«қағысулар», «Мысал айтыс», «Ақындар айтысы», «Дін айтысы», «Жұмбақ айтыс», 
«Жазба айтыс» деп бірнеше түрге бөлді. 

Айтыс өнерінің калассикалық сипат алғанын фольклортанушы, академик 
С.Қасқабасовтың: «Айтыс – фольклор, ауыз әдебиеті, ақындар шығармашылығымен 
терең байланысып тұрған ерекше жанр. Мұнда театрлық әрі драмалық өнердің басы 
қосылған, сондықтан айтысты – фольклорлық театр, немесе фольклордың драмалық 
жанры десе де болады» (Қасқабасов, 2002) деген пікірінен анық аңғарылады. Ал, 
зерттеуші Ж.Кішкенбаева мен Б.Нұриманов (Nurіmаnov және Kіshkenbауevа, 2021: 
104-107) ақындарының айтыстағы айтқан шумақтарын «Фольклордың төрт функци-
ясы» теориясы негізінде қарастырып, оны құндылықтарды, қоғамдық институттар-
ды және салт-дәстүрді қолдау қызметіне жатқызады. 

2021 жылы М. Әуезов атындағы Әдебиет және өнер институтының қолжазба 
қоры Жағда Бабалықұлының қолжазбаларымен толықты. Қолжазбалар арасында 
«Жанақ ақын мен Сабырбай ақынның қағысуы» атты айтыс бар. Айтыс мәтіні 1940 
жылы Шыңжаң өлкесі Шиху ауданында жазылған. Ақындар айтысында азаматтық, 
адамгершілік жайын алға тастап сөйлейтін тұстары көп. «Жанақ пен Садыр» ай-
тысында Жанақ ақын найманның Тума деген еліне келіп керек-жарағын, ат-шапа-

нын алып тұрады екен. Бір кезде жолы болмай қажетін ала алмай, налып қайтып 
бара жатқанда Сыбан Ақтайлақ бидің баласы Сабырбай кез болады. Сонда Жанақ 
қобызбен, Сабырбай домбырамен қағысып айтысады. Бұл көрсетіп отырған бір ғана 
мысал, осындай зерттеу нысанына алынбаған, жарыққа шықпаған айтыстар қолжазба 
қорларында көптеп кездеседі.  

Сонымен қатар, қолжазба мұрасы арасында ғалымның этнологияға, этнографияға 
қатысты еңбектері, қазақ тіліндегі кейбір этнографиялық ұғымдар, атаулар мен 
сөздердің мағынасын, этимологиясын түсіндіретін сөздіктері, 1930-1940 жылдардағы 
Қытайдағы саяси жағдайға қатысты жеке көзқарасы, Қазақстанға шеттен оралған 
қазақтардың қиын жағдайлары туралы жазылған қолжазбалары да бар. Жағда 
Бабалықұлы (1922-2010) – тарихшы, этнограф-ғалым, шежіреші, қоғам қайраткері. 
Ол Қытай Халық республикасы, Тарбағатай аймағы, Толы ауданында, Құжыратай 
деген жерде дүниеге келген. 1945 жылдары Шығыс Түркістан ұлттық армиясының 
қатарында болған. 1956-1958 жылдары Іле қазақ автономиялы облысының уәлиі 
болған. 1961 жылы елге келіп, «Мәдениет және тұрмыс» журналында біраз жыл хат-
тар бөлімінің меңгерушісі болған. 

Орталық Ғылыми кітапхананың қолжазбалар мен сирек кітаптар қорында 
сақталған «Жамбыл мен Сарбастың айтысында» Домалақ ана жайлы шежірені кеңінен 
жырлағанын аңғарамыз. Қорға қолжазбаны Сабыр Шарипов тапсырған. Сабыр Ша-
рипов – жазушы, қоғам қайраткері. 1880 жылы Ресейдегі бұрынғы Вятск губерниясы, 
Варзей ауылында дүниеге кеген. Ол 1888-1903 жылдар аралығында Павлодар ауыл 
шаруашылығы мектебін оқып, сол жердегі революциялық ұйымдарға қатысады. 
Төңкерістен кейін кеңес, партия қызметтерін атқарып, ғылыми жұмыстармен де 
айналысқан. Әсіресе, 1916 жылы бүкіл Қазақстанды шарпыған ұлт-азаттық көтеріліс 
туралы деректік, көркем шығармаларының маңызы зор. 1942 жылы Мәскеу қаласында 
қайтыс болған. «Жамбыл мен Сарбас» айтысын 1938 жылы қорға өткізген. Шығарма 
араб әрпінде жазылған. Көлемі – 99 бет. Қолжазбаның басқы бетінде: «Жамбыл мен 
Сарыбастың айтысы 1895 жылы Алматы қаласында Қожамберлі (Қыбырай руы) 
болыстың үйінде өткен», ал соңғы бетінде «осымен бітті, 1927 жыл» деп жазылған. 
Бұл дерекке сүйенсек, айтыс мәтіні 1927 жылы жазылған. Алайда айтыс мәтінін 
қайдан, қашан, кімнің айтуынан жазып алғандығы туралы мәлімет көрсетілмеген.

Қағысып отырған екі ақын тарихи аңызды, шежірені жырлау арқылы 
әдебиетіміздің, тарихымыздың тереңінен сыр шертеді. Жамбылдың Сарбаспен 
айтысындағы Домалақ ана шежіресімен қатар Адам атадан бергі шежіре де жырла-
нады. Бұған дәлел – Қостанай облысы, Семиозерск ауданы, Целинный совхозынан 
шыққан Жайлаубайұлы Бұзаубай жыршының «Ұлы жүз Бәйдібек би» шежіресі. Жыр-
шы жастайынан сөз өнеріне әуес болып, тойда ән салып, ақындар айтысына қатысып, 
«ақын Бұзаубай» атанған. Өлеңнің қолжазбасы Орталық ғылыми кітапхананың 
қолжазба қорында (Орталық ғылыми кітапхана; 1757) «Қазақ шежіресі» деген бу-
мада сақтаулы. Жырды 1953-1973 жылдар аралығында араб әрпінде, төрт қалың 
дәптерге түсірген. Жыр отыз бес бөлімнен тұрады.

Жырда ХV ғасырдан бастап, ХІХ ғасырға дейінгі қазақтың тарихи шежіресі ба-
яндалады. Сонымен қатар Аяз би, Қарашаш туралы аңыздарды және Бәйдібектің 

ұрпақтарын да сөз етеді. Сондай-ақ Домалақ ана туралы аңыздарды Жамбыл Жа-
баевтан алғанын, біраз мәліметтерді көне кітаптар мен қолжазба мұралардан алып 
отырғанын да айта кетеді:

Бұрынғыдан естіген
Ата жайы ел сөзі.
Домалақтай ененің
Бізге дастан әркезі.

«Ата жайын ұқпастан
Құр мақтанға жармасқан,
Сен Дулаттың бір ері
Кіргіздім әкеп аймаққа».

Жамбыл атам бір сөзі
Тарихты теріп жинаған.
Шыбын жанды қинаған,
Артындағы мен көзі –
Бұзаубай Жайлаубайұлы.

Осы тұрғыда жыршы негізінен Адам ата Хауа ана мен Пайғамбарлар өміріне 
қатысты аңыз-әңгімелерді, «Қиссаул әнбиа», «Тәурат», «Інжіл», «Құран», «Оғызнама» 
т.б. тарихи, діни кітаптарды молынан пайдаланғандығын аңғаруға болады.

«Жамбыл мен Сарбас» айтысының қолжазбасында шимайланған беттер көптеп 
кездеседі. Аталған айтыс алғашқы рет 1940 жылы латын әрпінде шыққан жинаққа 
қысқартылып берілген, яғни шимайланған беттері енбеген (Жамбыл шығармалары, 
1940). Жинақтағы мәтінді қолжазбамен салыстырып, текстологиялық жұмыс жа-
сау барысында араб әрпінен кириллицаға түсіргенде кей сөйлемдердің дұрыс 
аударылмағандығы және ұйқастардың, ондағы буын сандарының өзгерістерін бір 
жүйеге келтіріп, көркемдеп редакциялағаны байқалды.  

Сонымен қатар, қолжазба қорларында Жамбылдың Айкүміс ақынмен, Бақтыбай 
ақынмен танысуы, Сары ақынмен қағысуы, Майкөтпен дидарласуы, Жамбылдың 
Шыбыл шалға айтқаны, Жамбыл мен Бөлтірік айтысы, Жамбыл мен Құлмамбет 
айтысының екі нұсқасы (С.Сейфуллин жариялаған нұсқа, Ү.Кәрібаев жеткізген 
нұсқа), Досмағамбетпен айтыстары да кездеседі.

«Жамбыл мен Құлмамбет» айтысының алғашқы нұсқасын 1931 жылы 
С.Сейфуллиннің дайындауымен «Қазақтың ескі әдебиет нұсқалары» атты еңбекте 
жарияланған. Бірақ бұл айтыс нұсқасы Ж.Жабаевтың 1940, 1946, 1955, 1957, 1982, 
1996 жылдары шыққан шығармалар жинақтарына енбеген. Ал, Ү.Кәрібаев жеткізген 
нұсқасы үш дәптерден тұрады. Біріншісі: «Сұлубике мен Зейнептің айтысы», екін-
ші: С.Керімбековтың айтуынан жазып алынған «Саяділ ақынның өзінің әйелімен, 
қызымен айтысы», үшінші дәптерде: «Жамбыл мен Құлмамбеттің айтысы» сақталған 
(ОҒК: Қ.317, 3-дәптер). Бұл екі нұсқаның ұқсастығы екі адамға телінуі. 1940 жылы 
«Қазақ көркем әдебиет» баспасынан латын әрпінде шыққан жинақта «1881 жылы 

қалың Албан жерінде үлкен жиын той болады. Жиынға Жетісу бойының дәмелі 
ақындарымен бірге Жетісумен іргелес Найман, Матай, Тобықты, Сыбан елдерінен де 
көп ақындар келеді. Бұл айтыста Құлмамбеттің жасы елудің ішінде екен, жиындағы 
ақындардың тоғызын жеңіп, Жамбылдан жеңіліп қалады. Сонда Жамбыл айтысып, 
ақындық даңқын шығарады. Осыдан бастап Құлмамбеттің айыстан беті қайта бе-
реді екен» деп жазылған. Және айтыс мәтінін қорға алғаш әкелген С.Керімбеков деп 
көрсеткен. 

Сонымен қатар, жоғарыда аталған қолжазба қорларында Жамбылдың Айкүміс, 
Бақтыбай, Бөлектің қызымен, Сары ақынмен, Шыбыл, Бөлтірік, Балық, Молда Бағыш, 
Тоқтағұл, Шашубай, Нұрила ақындармен айтысқан айтыстарының қолжазбалары 
кездесті. Қолжазба мәтіндерін әр жылда жарыққа шыққан Ж.Жабаевтың шығармалар 
жинағымен (1940, 1946, 1955, 1957, 1982, 1996) салыстыру, текстологиялық 
жұмыстарын атқару барысында сөздер мен сөйлемдердің орны ауысып кеткендігі, кей 
шумақтардың түсіп қалғандығы, кей сөздердің дұрыс оқылмағандығы анықталды. 

Кеңестік идеалогияға қаншама қайшы келгенмен, айтыс, шежірешілік дәстүр, 
аңыз-әңгімелер, т.б. жанрлар рухани мұраларымыздың өзге де түрлері сияқты өз 
жалғасын тауып, жиналып отырды. Себебі бұл құнды жәдігер ата-бабалар аманаттап 
кеткен тұтас бір ұлттың өмір жолы, сан ғасырлық тарихнамасы (Sаltаkovа, 2021). 
Бірақ қырағы саясат ұлттық мұраларымыздың жариялануына, зерттелуіне қарсы 
болды. Әлі де жарыққа шықпаған, зерттеуге алынбаған айтыс жанры қолжазба 
қорларында сақтаулы. 

Қай дәуірде болмасын айтыстың ішкі мазмұны сол қоғамдағы халықтың тұрмыс-
тіршілігіне, саяси-әлеуметтік жағдайына, кемшіліктері мен жетістіктеріне байланы-
сты өрбіп, көркемдігі жағынан биік белестерге көтерілді. Сөйтіп, әдебиет тарихында 
дәстүрлі сөз өнерінің жалғасы ретінда жазылып қалды және халқымызбен мәңгі бір-
ге жасай беретініне ешкімнің де күмәні жоқ (Әлбеков, 2012).

Қорытынды. Айтыс – әдебиет тарихы мен өнерде орны айрықша жанр әрі қазақ 
халқында мейрамдарда, той-думанда, шілдехана, бесік тойларда сөзжарыс түрінде 
өткізілетін дәстүр. Айтыстың қай түрін алсақ та суырыпсалмалықты, ұтқырлықты, 
алғырлықты талап етеді. Айтыстың өзгешелігі – әзіл-қалжыңға, юмор мен сатираға 
сүйене отырып елдің мұңын, тұрмыстық жайын, әдет-ғұрыпын, ел ішіндегі әлеуметтік 
теңсіздік, әділетсіздік сияқты мәселелерді қозғай отырып, қарсыласын ұтымды 
дәлелмен тізе бүктіру арқылы өз мерейін арттыру. Мұны Жетісу өңірінің айтыскер 
ақындарының шығармаларын зерттеп, талдау нәтижесінде байқадық. Жоғарыда аты 
аталған кей айтыскер ақындардың шығармалары әлі де болса ел арасынан жина-
лып, қолжазба қорларына тапсырылып жатқаны жиі кездеседі. Зерттеу барысында 
бұрыннан белгілі айтыс жырларының ғылыми айналымға түспеген жаңа нұсқалары 
болып табылатыны да таңданарлық құбылыс.      

Айтыс жанрының қолжазба нұсқаларының жиналу тарихы ХІХ ғасырдан ба-
сталып, бүгінгі күнге дейін жалғасуда. Оның даму, шығу тегін зерттеу және жинау, 
ғылыми жүйелеу жұмыстары әлі де жалғасын табары сөзсіз. 

История сбора айтыс состязании акынов Жетысу 
(на основе материалов рукописей)

Резюме. Одним из литературных достояний казахского народа, которое передает последующим по-
колениям его многовековую культуру и литературу, знакомит с бытом, традициями и обычаями народа, 
является жанр айтыса. 

В статье рассказывается о сборе данных и изучении образцов айтысов, которые хранятся в руко-
писном фонде Института литературы и искусства им. М. Ауэзова. В данном фонде хранятся образцы 
айтысов между знаменитыми поэтами, а именно: «Суюнбай и Арыстанбек», «айтыс между Катаганом 
и Сарбасом», «Девушки Озипы из рода Аргынов и акынов: Кожи и Сарбаса, Кулманбета, Суюмбая», 
«айтыс Жамбыла и Сарбаса», «Тогжан и девушки из рода Адай», Сарбас Майкотулы – известный акын-
жырау Семиречья, судья и оратор Кабан (Каблиса) Асанулы, последователь Суюнбая, Майкот, Куль-
мамбет, Бактыбай, Жамбыл, Оракбай, Болтирик, Тилемис и др. Кроме того, во время айтыса поднима-
лись гражданско-патриотические, духовно-нравственные вопросы, проблемы социального неравенства, 
рассказывалось о жизни того времени, акыны также пели о родословной истории, легенды, тем самым 
раскрывали характер соперника-акына.   

Ключевые слова. рукопись, текстология, текст, фольклор, жанр, айтыс, генеалогия, легенда.

History of the aitys collection by Zhetysu akyns 
(based on the manuscript)

Аbstrаct. One of the lіterаrу аssets of Kаzаkh people thаt passes centurіes-old culture аnd lіterаture, 
іntroduces the lіfe, trаdіtіons аnd customs of the nаtіon through generаtіons –  аre the аіtуs poems.

This аrtіcle tells about the work on collectіon of dаtа, studу of аіtуs sаmples whіch аre stored іn the 
mаnuscrіpt fund of the Іnstіtute of Lіterаture аnd Аrt nаmed аfter M. Аuezov. Thіs fund contаіns sаmples of 
аіtуs held between fаmous akyns (poets), and nаmelу: «Suуunbау аnd Аrуstаnbek», «Аіtуs between Kаtаghаn 
аnd Sаrbаs», «Akyn gіrl Ozіpа of Аrgуn trіbe аnd akyn Kozhа аnd Sаrbаs, Kulmаnbet, Suуumbау», «Аіtуs 
between Zhаmbуl аnd Sаrbаs», «Togzhаn аnd а gіrl of Аdаі trіbe», Sаrbаs Mауkotulу – а fаmous akyn-zhуrаu 
from Zhetysu, the judge аnd orаtor Kаbаn (Kаblіsа) Аsаnulу, а follower of Suуunbаі, Mауkot, Kulmаmbet, 
Bаktуbаі, Zhаmbуl, Orаkbаі, Boltіrіk, Tіlemіs аnd others. Іn аddіtіon, durіng the аіtуs competіtіon the poets 
rаіsed іssues of cіvіl-pаtrіotіc, spіrіtuаl аnd morаl, the problems of socіаl іnequаlіtу, they told аbout the lіfe of 
thаt tіme, as well as geneаlogy stories, legends in order to reveal chаrаcter and views of the opponent. 

Keуwords. mаnuscrіpt, textologу, text, folklore, genre, аіtуs, geneаlogу, legend

